
Viðmerkingar til Uppskot til løgtingslóg um kringvarp
Vegna nevndina og limirnar í Kristiligum Lurtara- og Hyggjarafelag, loyva vit okkum at koma við hesum viðmerkingum til Uppskot til løgtinslóg um kringvarp:

Í galdandi lóg um kringvarp hevur Kristiligt Lurtara- og Hyggjarafelag (KLH) havt umboð í programmnevndunum í sjónvarpinum og í útvarpinum.

Programmnevndirnar fyri útvarpi og sjónvarpi hava fingið uppskotið um nýggja kringvarpslóg til viðmerkingar.

Á felags fundi fyri programmnevndirnar hjá útvarpinum og sjónvarpinum í fundarhøllini hjá Útvarpinum 27. mars 2006, var uppskot til løgtingslóg um kringvarp til viðgerðar. Programmnevndirnar hava í skrivi til

Mentamálaráðið, dagfest 27. mars 2006, gjørt viðmerkingar til nýggja lógaruppskotið. Sí avrit av viðlagda brævi.

Á fundinum gjørdu fleiri nevndarlimir vart við, at lurtarar/hyggjarar áttu at verið beinleiðis umboðaðir í stýrinum í nýggju Kringvarpslógini (§4).

Í umrøðuni av nýggju kringvarpslógini er komið fram í fjølmiðlunum, at landsstýrismaðurin ikki metir tað vera neyðugt, at lurtarin og hyggjarin er umboðaður í stýrinum fyri Kringvarp Føroya.

KLH harmast um hetta, og heldur tað ikki vera rætt, at lurtarin og hyggjarin ikki  beinleiðis er umboðaður í stýrinum.

KLH vil hervið heita á landsstýrismannin í mentamálum um at víðka stýrið fyri Kringvarp Føroya við einum limi, sum umboðar hyggjaran og lurtaran.
Tað er sera harmiligt, at tey sum brúka fjølmiðlarnar og eisini gjalda fyri fjølmiðlarnar, smb.§ 7 í uppskotinum, við m.a. kringvarpsgjaldi, ikki eru umboðað í stýrinum. Tað er stórt spell, at brúkarin ikki er umboðaður í stýrinum, hugsa vit um ta siðvenju, sum er í øðrum nevndum, har avgerðir verða tiknar vegna brúkararnar, har brúkarin er umboðaður.

KLH hevur síðani 1959 fylgt væl við menningini av almennu fjølmiðlunum í Føroyum. Felagið varð umboðað í gomlu útvarps- og sjónvarpsnevnd-unum og hevur eisini havt, sum nevnt omanfyri, umboð í programm-nevndunum fyri útvarpi og sjónvarpi. Felagið umboðar ein stóran skara av lurtarum og hyggjarum, og hevur við sínum miðvísa arbeiði stuðlað og styðjað júst almennu fjølmiðlunum við góðum kristiligum og mentanarligum tilfari. KLH heldur, at tað er av stórum týdningi, at kristiligu virðini hava breiða umboðan í almenna fjølmiðlinum. 

KLH er einasta skipaða lurtara- og hyggjarafelagið í Føroyum. Felagið er ópolitiskt, men limir felagsins eru úr øllum politiskum flokkum, kirkjum og samkomum í Føroyum. (sí viðlagt lógir felagsins). 

Kristiligt Lurtara- og Hyggjarafelag heitir tí á landsstýrismanninum um at skipa soleiðis fyri, at felagið verður umboðað í stýrinum í nýggju Kringvarpslógini.

Við vón um góða viðgerð.

Vinarliga

Kristiligt Lurtara- og Hyggjarafelag

Uni Næs, formaður            Bergur í Garði, næstformaður

Avrit av hesum brævi er sent til formannin og limirnar í mentanarnevnd løgtingsins og framsøgumenninar í teimum politisku flokkunum í mentamálum.
